
Útdráttur 

Töluverð aukning hefur verið á ofbeldi og afbrotum ungmenna á undanförnum árum. 

Leitast hefur verið við með ýmsum ráðum að draga úr afbrothegðun ungmenna og 

beina þeim á rétta braut í lífinu. Markmið þessarar ritgerðar er að skoða félagslega 

stöðu sakhæfra ungmenna á aldrinum 15 til 18 ára. Einnig verður leitast við að skoða 

hvernig réttarkerfið meðhöndlar þessa einstaklinga og hvaða meðferðarúrræði eru í 

boði fyrir þessi ungmenni. Rannsóknir hafa sýnt fram á að samverustundir foreldra og 

barna geta skipt töluverðu máli þegar kemur að frávikshegðun. Börn sem búa við aga og 

eftirlit eru síður líkleg til að sýna af sér slíka hegðun. Fjölmargar kenningar hafa verið 

settar fram til að skýra hvers vegna ungmenni leiðast út í afbrot og hafa þær sýnt fram á 

að fjölskyldan og jafningjahópurinn skipta töluverði máli þegar kemur að ofbeldis og 

afbrotahegðun ungmenna. Niðurstöður mínar eru að nauðsynlegt sé að mæta þörf 

sakhæfra ungmenna og leitast við að samhæfa þjónustu og meðferðarúrræði fyrir þessa 

einstaklinga. Hægt væri að fjölga meðferðarúrræðum og auka eftirfylgni og reyna 

þannig að koma í veg fyrir að ungmenni leiðist aftur út í afbrot. Samkvæmt 

Barnasáttmála Sameinuðu þjóðanna sem lögfestur var hér á landi í ársbyrjun 2013 er 

ekki heimilt að vista ungmenni, sem þurfa að sæta fangelsisvistun, meðal fullorðinna 

fanga. Þetta hefur haft í för með sér vangaveltur um hvernig best sé að leysa það 

vandamál þar sem ekkert unglingafangelsi er starfrækt hérlendis. Stjórnvöldum ber að 

finna viðeigandi úrræði fyrir þennan hóp ungmenna. 

Formáli 

Þessi ritgerð er 12 ECTS eininga lokaverkefni til BA náms í félagsráðgjöf við Háskóla 

Íslands. Leiðbeinandi minn er Steinunn Hrafnsdóttir og aðstoðarleiðbeinandi er Berglind 

Ósk Filippíudóttir og fá þær þakkir fyrir. Ég vil þakka Hafsteini Einarssyni fyrir góðan 

yfirlestur og ábendingar við skrif ritgerðarinnar. Að lokum vil ég þakka móður minni og 

fjölskyldu fyrir ómetanlegan stuðning og hvatningu í gegnum nám mitt, án ykkar hefði 

mér aldrei tekist þetta. 

Inngangur 

Eitt það mikilvægasta í lífinu eru börnin okkar. Okkur ber því að hafa í huga að hlúa að 

þeim eins vel og mögulegt er. Þegar um er að ræða dómsstóla eða aðrar stofnanir sem 

koma að málefnum ungmenna ber þeim að huga að því hvað þeim er fyrir bestu. Það er 

á ábyrgð foreldra að ala upp barn sitt á uppbyggilegan hátt og koma því til manns 

(Samningur Sameinuðu þjóðanna um réttindi barnsins nr. 18/1992). Áhugi minn á 

efninu vaknaði eftir samtal sem ég átti við móður 17 ára drengs sem hefur verið í 

afbrotum og fíkniefnaneyslu. Mikil örvænting einkenndi frásögn hennar en hún hafði 

glímt við kerfið frá því drengurinn var 14 ára gamall. Hún upplifði vanmátt gagnvart 

kerfinu og úrræðaleysi hennar var algert. Þessar samræður urðu til þess að ég ákvað að  

skoða hvernig þessum málum er háttað hér á landi. Ég vona að þessi athugun mín geti 

nýst þeim einstaklingum sem þurfa á tilteknum úrræðum að halda við að afla sér frekari 

upplýsinga um málefnið. 

Rannsóknarspurningarnar voru þrjár:  

 Hver er félagsleg staða sakhæfra ungmenna á aldrinum 15 til 18 ára? 

 Hvernig meðhöndlar réttarkerfið þessi ungmenni?  

 Hvaða meðferðarúrræði eru í boði fyrir þessi ungmenni? 

Við vinnslu verkefnisins voru skoðaðar hinar ýmsu rannsóknir sem gerðar hafa verið 

á ungmennum í afbrotum, ásamt fræðigreinum og bókum um viðfangsefnið. Í fyrsta 

kafla þessarar ritgerðar er fjallað um fræðilegan bakgrunn og skoðaðar kenningar sem 

tengjast viðfangsefninu. Í öðrum kafla er reynt að gera því skil hvernig réttarkerfið 

meðhöndlar sakhæf ungmenni á aldrinum 15 til 18 ára, hvað sakhæfi er ásamt því að 

skoða rétt ungmenna í samræmi við barnaverndarlög og Barnasáttmála Sameinuðu 

þjóðanna. Í þriðja kafla verður gerð grein fyrir þeim meðferðarúrræðum sem í boði eru 

fyrir umrædd ungmenni. Einnig er starfi félagsráðgjafa sem starfa með sakhæfum 

ungmennum gerð skil. Í lok verkefnisins eru svo teknar saman niðurstöður ásamt 

umræðum og rannsóknarspurningum svarað.  



 

7 

1 Fræðileg umfjöllun og kenningar 

Á miðöldum réð guðsótti og hjátrú skoðun manna á afbrotahegðun. Einstaklingar sem 

frömdu glæpi eða sýndu óviðeigandi hegðun voru taldir vera handbendi djöfulsins og 

sættu oft þeim viðurlögum að vera brenndir á báli. Það var ekki fyrr en á 13. öld að 

menn fóru að taka á afbrotum með lagalegum hætti og svo ekki fyrr en á 18. öld sem 

hugsun manna hvað varðar afbrotahegðun og refsingu fór að vera öllu mannúðlegri. Frá 

þessum tímum hafa margar kenningar komið fram um hvað beri að flokka sem afbrot og 

hverjar séu ástæður þess að einstaklingur fremji afbrot (Siegel, 2009).  

Innan afbrotafræðinnar hefur megin viðfangsefnið verið að skoða hvers vegna sumir 

einstaklingar fremji glæpi frekar en aðrir jafnvel þótt þeir hafi vitneskju um að athæfið 

brjóti í bága við lög í landinu og að þeir gætu þurft að sæta refsingu (Helgi 

Gunnlaugsson, 2008). Í gegnum árin hafa hinir ýmsu fræðimenn lagt fram kenningar um 

ofbeldi eða afbrot ungmenna þar sem áhersla er lögð á að skoða frávikshegðun. 

Frávikshegðun hefur verið skilgreind annars vegar sem óhlýðni við félagsleg viðmið og 

hins vegar sem athæfi sem samfélagið ákveður sem slíkt hverju sinni (Jón Gunnar 

Bernburg, 2004).  

Í þessum kafla verða skoðaðar þrjár kenningar sem hægt er að tengja við 

afbrotahegðun ungmenna og ástæður þess að ungmenni leiðist út í afbrot. Þær eru 

taumhaldskenning Travis Hirschi, félagsnámskenning Edward Sutherland og að lokum 

vistfræðikenning Bronfenbrenner.  

1.1 Taumhaldskenning Travis Hirschi 

Samkvæmt taumhaldskenningu Hirschi er eitthvað í umhverfi okkar sem kemur í veg 

fyrir að einstaklingurinn brjóti af sér. Travis Hirschi taldi að skortur á félagslegu 

taumhaldi yrði til þess að einstaklingurinn bryti af sér en síðan séu það aðrir þættir sem 

viðhalda hegðuninni. Taumhaldskenning Hirschi gerir ráð fyrir því að allir einstaklingar 

séu líklegir til að brjóta af sér. Hirschi byggði kenningu sína á samskiptum einstaklingsins 

við samfélagið. Það eru fjórir þættir sem skipta máli og hver þáttur getur komið í veg 

fyrir að ungmenni brjóti af sér og viðhaldið ákveðnu taumhaldi (Hirschi, 2009). 



 

8 

Í fyrsta lagi eru það félagstengsl (e. attachment) við aðra einstaklinga. Hirschi taldi 

að einstaklingur sem er í sterkum tengslum við aðra sé síður líklegri til að brjóta gegn 

viðmiðum samfélagsins. Þeir sem eru í góðum tengslum við foreldra og vini eru ólíklegri 

til að eignast vini sem sýna frávikshegðun. Þar af leiðandi eru minni líkur á að ungmenni 

leiðist út í afbrot (Burton, Evans, Kethineni, Cullen, Dunaway og Payne, 1995). 

 Í öðru lagi er það skuldbinding (e. commitment). Þeir einstaklingar sem hafa 

metnað varðandi skóla, atvinnu og annað slíkt eru síður líklegir til að leiðast út í afbrot. 

Þessir einstaklingar hafa skuldbundið sig gagnvart samfélaginu og vilja standast 

væntingar foreldra og annarra í samfélaginu. Skuldbindingin er sterk hjá þessum 

einstaklingum og því getur fórnarkostnaðurinn orðið mikill. Áhrif vina geta auðveldlega 

leitt til frávikshegðunar en þessir einstaklingar vilja ekki missa tengsl við foreldra og sýna 

því síður frávikshegðun. Þótt vinir og jafningja hópurinn sýni frávikshegðun eru 

ungmenni sem eru í sterkum tengslum við foreldra síður líkleg til að samþykkja frávik 

(Burton o.fl., 1995).   

Í þriðja lagi er það virkni eða þátttaka ungmenna (e. involvement). Ef einstaklingur 

er í tengslum við samfélagið og tekur þátt í samfélagslegum athöfnum dregur það úr 

afbrotum. Ungmenni sem eru undir eftirliti foreldra og skóla sýna síður af sér 

frávikshegðun (Alston, Haley, Lenhoff, 1995). 

Í fjórða lagi er það trú (e. believe). Einstaklingur sem hefur trú á stofnunum 

samfélagsins brýtur síður gegn þeim og ber frekar virðingu fyrir lögum samfélagsins 

(Alston o.fl., 1995). 

Eitt af einkennum taumhaldskenninga er að þær gera ráð fyrir að ef ungmenni eru í 

afbrotum og neyti vímuefna séu þau í minni tengslum við foreldra og vini og standi sig 

þar af leiðandi síður í skóla eða í vinnu. Einnig getur slæm staða á vinnumarkaði aukið 

líkur á afbrotum ungmenna (Krohn og James, 1980,: Jón Gunnar Bernburg, 2004). Travis 

Hirschi sýndi fram á að samband væri á milli bágrar efnahagsstöðu og stéttar og afbrota 

í samfélaginu (Hirschi, 2009). Í taumhaldskenningu sinni heldur Hirschi því fram að ef 

ungmenni taki virkan þátt í samfélaginu stuðli það að því að þau leiðist síður út í afbrot. 

Gagnrýnendur kenningarinnar segja hins vegar að þótt ungmenni taki virkan þátt í 

samfélaginu geti þau samt sem áður leiðst út í afbrot. Félagsleg tengsl geti verið 

breytileg og traust sambönd séu ekki sjálfsögð. Hirschi taldi mikilvægt að ungmenni 

væru í góðum tengslum við foreldra sína en gagnrýnendur hafa bent á að ekki er alltaf 

gott að hvetja til samveru með foreldrum. Það séu ekki allir foreldrar sem hafa góð áhrif 

á börn sín (Siegel, 2009). 

1.2 Félagsnámskenning Edward Sutherland 

Edward Sutherland er oftast nefndur faðir afbrotafræðinnar í Bandaríkjunum. Hann kom 

fram með þá kenningu að afbrot hefðu ekkert með meðfædda eiginleika að gera, það er 

að segja enginn fæðist sem afbrotamaður. Afbrot eru lærð eins og hverjar aðrar greinar 

(Conklin,  2001). 

Í grunninn byggir félagsnámskenning Sutherland á því að við lærum afbrot og að við 

réttlætum afbrot fyrir okkur. Grunnforsendur þessarar kenningar eru að afbrot eru lærð. 

Börn eru í umhverfi þar sem sumir einstaklingar hafa jákvæð viðhorf til afbrota. Af 

samskiptum við slíka menn mótist afstaða sumra barna. Sutherland telur að hluti af 

þessu námi byggi á því að við lærum að líta mismunandi augum á lög og reglur eftir 

hópum. Það eru minni líkur á að einstaklingur lendi í afbrotum ef hann er í samskiptum 

við þá sem hafa neikvæða afstöðu til afbrota. Afbrot eru ekki sprottin upp af þörf heldur 

eru það þessi félagslegu tengsl sem áhrif hafa á það hvort einstaklingurinn leiðist út í 

afbrot (Siegel, 2009). 

Aker og Burger gagnrýndu kenningu Sutherland. Þeim fannst hann ekki skilgreina 

hvað fælist í lærdómsferlinu heldur gerði hann ráð fyrir að allir einstaklingar kynnu 

löglega hegðun en lærðu að vera ólöglegir. Þeir bættu við kenninguna að 

einstaklingurinn þyrfti að læra báðar leiðir, það er að segja það þarf líka að kenna 

einstaklingnum að vera heiðarlegur. Einnig er mikilvægt að einstaklingnum sé umbunað 

fyrir jákvæða hegðun og að hún sé skýrari en umbunin fyrir neikvæða hegðun. Að mati 

Aker og Burger getum við kennt barninu að taka skynsamlegar ákvarðanir undir 

ákveðnum kringumstæðum (Akers, Krohn, Lanze-Kaduce og Radosevich, 1979).  

1.3 Vistfræðikenning Bronfenbrenner 

Samkvæmt vistfræðikenningu Urie Bronfenbrenner hafa kerfi samfélagsins áhrif á líðan 

einstaklings. Kerfin sem einstaklingurinn tengist eru mörg en þau eru samofin hvert 

öðru. Vistfræðikenningin gerir ráð fyrir ferns konar kerfum en það eru mikro (e. 

microsystem), meso (e. mesosystem), exo (e. exosystem) og að lokum makro (e. 

macrosystem). Þetta eru flókin kerfi sem samfélagið er byggt upp af og hafa áhrif á 

þroska manneskjunnar. Ungmenni verða fyrir áhrifum og hafa einnig áhrif á umhverfi 

sitt. Kenningin gerir ráð fyrir að skóli, heimili og vinnustaður séu fastir punktar í 

umhverfi einstaklings (Bronfenbrenner, 1979). 

Míkró kerfið er innsta svið samfélagsins. Hér eru það þættir í nánasta umhverfi 

barnsins sem hafa áhrif. Má þar nefna samskipti barna í fjölskyldum og jafningjahópnum 

innan skólans en hér er lögð áhersla á að samskipti séu gagnvirk. Foreldrar hafa áhrif á 

hegðun barna og börn hafa áhrif á hegðun foreldra. Barn sem sýnir neikvæða hegðun 

kallar fram neikvæð viðbrögð foreldra en barn sem sýnir umhyggju vekur upp jákvæð 

viðbrögð foreldra sinna. Í míkró kerfinu eru líffræðilegir, sálfræðilegir og félagslegir 

þættir sem hafa áhrif á líf einstaklings (Berk, 2013).   

Meso kerfið er annað stig kenningar Bronfenbrenners en það gerir ráð fyrir að 

mismunandi mikró kerfi tengist hvert öðru. Minni hópar eins og fjölskylda, starfshópar 

og fleira hafa áhrif á einstaklinginn. Árangur barna ræðst ekki eingöngu af því sem á sér 

stað innan skólans heldur ræðst hann einnig af þátttöku foreldra (Berk, 2013).   

Exo kerfið er þriðja stig innan kenningarinnar. Hér eru það félagslegar aðstæður sem 

hafa áhrif á reynslu ungmenna af umhverfi sínu. Þetta geta verið óformlegar eða 

formlegar stofnanir eins og vinnustaður foreldra, sjúkrahús og félagsþjónusta. 

Að lokum er það makró kerfið sem samanstendur af menningarlegum gildum, 

lögum og reglum ásamt bjargráðum í samfélaginu (Berk, 2013). Vistfræðikenning 

Bronfenbrenner skoðar afbrotahegðun ungmenna út frá heildarmynd eins og félagslegu- 

og menningarlegu samhengi ásamt samfélaginu í heild sinni. Allir þessir þættir hafa áhrif 

á hvern annan og móta hegðun barna og ungmenna (Henggeler og Schaeffer, 2010).   

2 Réttarkerfið 

Fangelsiskerfi er hluti af réttarkerfi hvers lands og miðast oft út frá fjárhag, sögu og 

menningu hvers tíma. Fangelsisyfirvöldum ber því að taka þátt í umræðunni um hertar 

refsingar eða breytingar á refsilögum. Í öllum löndum eru fangelsi talin nauðsynlegar 

stofnanir í hverju samfélagi og mikið hefur verið rætt um að bæta mannréttindi fanga 

víða um heim (Valtýr Sigurðsson, 2006).  

Á Íslandi er það Fangelsismálastofnun ríkisins sem hefur umsjón með fangelsum. 

Stofnunin heyrir undir innanríkisráðherra sem fer með yfirstjórn fangelsismála hér á 

landi. Stefna og markmið stofnunarinnar er að sjá um að einstaklingur sem hlýtur dóm 

skuli fullnusta hann samkvæmt því sem kveðið var á um. Afplánun einstaklings skal fara 

fram á jákvæðan og öruggan hátt og eiga öll samskipti að fara fram af virðingu 

(Fangelsismálastofnun ríkisins, e.d.-a). 

Hvað telst afbrot á Íslandi á hverjum tíma er að mestu leyti undir Alþingi komið. 

Refsingar eru ákveðnar með lögum sem um leið skilgreina afbrotin. Afbrot er afstætt 

hugtak og getur verið breytilegt eftir stað og tíma. Á okkar tíma er margt talið refsilaust 

sem áður fyrr var talið refsivert og þung viðurlög lágu við. Má þar nefna brot gegn trú og 

kirkju, ýmis sifskapar og skírlífsbrot. En aftur á móti eru mörg brot í dag talin refsiverð 

sem áður þóttu ekki vera það og á það einna helst við brot gegn börnum og 

vanmáttugum einstaklingum. Mörg hinna alvarlegustu brota hafa fylgt samfélaginu frá 

örófi alda og oftast fallið undir refsiviðurlög svo sem manndráp, rán og þjófnaður. Flest 

refsibrot eru þjóðfélagslega skaðleg og brjóta gegn þolanlegu og þroskavænlegu 

samfélagi manna (Jónatan Þórmundsson, 1999). 

Hægt er að skilgreina refsingu sem svo að „Refsing er ein tegund viðurlaga, sem 

ríkisvaldið beitir þann, sem sekur hefur reynst um refsivert brot“ (Jónatan 

Þórmundsson, 1999, bls. 16).  

Þungbærasta og afdrifaríkasta form félagslegs taumhalds er refsing og þá er 

aðallega átt við fangelsisrefsingu. Nauðsynlegt er að veita ungmennum sem gerst hafa 

sek um refsiverða háttsemi viðeigandi stuðning og reyna eftir fremsta megni að beina 

þeim á rétta braut í lífinu. Þau ákvæði sem hafa verið lögbundin til verndar ungmennum 

miðast að öllu jöfnu við 18 ára aldur. Það er því í verkahring barnaverndaryfirvalda að 

beita viðeigandi úrræðum og vernda þessa einstaklinga í samræmi við ákvæði 

barnaverndarlaga (Jón Þór Ólason, Egill Stephensen, Ingibjörg Sigþórsdóttir, Erna 

Sigfúsdóttir og Ragnheiður Harðardóttir, 2004). 

2.1 Hegningarlög 

Á  Íslandi eru aðgerðir réttarvörslukerfisins byggðar á almennum hegningarlögum nr. 

19/1940 og felast í beitingu refsinga. Með hegningarlögunum er markmiðið að vernda 

réttaröryggi almennings. Eins og fram kemur í 18. gr. almennra hegningarlaga er 

refsinæmur verknaður ekki saknæmur nema hann sé unninn af gáleysi eða ásetningi. 

Umfjöllun um efnisatriðið refsiábyrgð er eitt helsta verkefni refsiréttar en með 

refsiábyrgð er átt við að ef einstaklingur er talinn sakhæfur ber hann persónulega 

ábyrgð á verki sínu. Svo einstaklingur teljist sakhæfur þarf hann uppfylla ákveðin skilyrði 

en það eru atriði sem lúta að persónulegu hæfi einstaklings til að sæta refsingu  

(Jónatan Þórmundsson, 2002). 

Árið 1998 gerði Fangelsismálastofnun samkomulag við Barnaverndarstofu varðandi 

vistun sakhæfra ungmenna undir 18 ára aldri. Í samkomulaginu er kveðið á um að ef um 

er að ræða dóm til fullnustu og dómþoli er yngri en 18 ára og dæmdur í óskilorðsbundið 

fangelsi skuli Barnaverndarstofa sjá til þess að ungmennið eigi kost á að afplána refsingu 

á viðeigandi meðferðarheimili. Einnig skal viðhafa sömu málsmeðferð ef ungmenni 

hefur verið úrskurðað í gæsluvarðhald (Fangelsismálastofnun ríkisins, e.d.-b). Samningur 

þessi er enn í gildi að sögn Halldórs Haukssonar sviðsstjóra meðferðar- og fóstursviðs 

Barnaverndarstofu. Stofnunin lítur svo á að samningurinn sé í gildi þar til gefin hefur 

verið út reglugerð vegna þeirra breytingar sem gerðar hafa verið á lögum um fullnustu 

refsinga samhliða lögfestingu Barnasáttmála Sameinuðu þjóðanna. Unnið er að þessari 

reglugerð af hálfu velferðarráðuneytis og innanríkisráðuneytis (Halldór Hauksson 

munnleg heimild, 6. janúar 2014). 

2.2 Barnaverndarlög nr. 80/2002 

Barnaverndarlög nr. 80/2002 voru sett til að tryggja börnum þá vernd sem þau þurfa á 

að halda hverju sinni. Meginregla barnaverndarlaga er að foreldrar beri ábyrgð á uppeldi 

barna sinn til 18 ára aldurs og hafi jafnframt ávallt hagsmuni barnsins að leiðarljósi. Það 

á að heyra til undantekninga að barnaverndaryfirvöld hafi afskipti af börnum og 

foreldrum þeirra en í Mannréttindasáttmála Evrópu nr. 62/1994 er kveðið á um friðhelgi 

heimilisins. Aftur á móti ef velferð barns er í hættu eru aðgerðir barnaverndaryfirvalda 

nauðsynlegar (Hrefna Friðriksdóttir, 1995). Barnaverndarlögin tryggja barni sem fremur 

afbrot rétt á því að hafa fulltrúa barnaverndarnefndar sér við hlið ef um yfirheyrslur af 

hálfu lögreglu eða dómstóla er að ræða (Barnaverndarlög nr. 80/2002).  

Í barnaverndarlögunum eru þarfir barna ávallt hafðar í fyrirrúmi. Grundvallarviðhorf 

löggjafarinnar eru að börn sökum aldurs eru ófær um að setja sér skynsamlegar áætlanir 

hvað varðar líf þeirra í samræmi við eigin velferð og þar af leiðandi er það á valdi 

foreldra eða forráðamanna að ráða hag barna sinna. Börn hafi sjálfstæðan rétt á umsjón 

foreldris eða forráðamanns. Ef foreldri eða forráðamaður sinnir ekki skyldum sínum og 

misbrestur verður á umönnun barns í umsjón þess er það á valdi barnaverndaryfirvalda 

að tryggja viðunandi uppeldisskilyrði (Benedikt Bogason, Bragi Guðbrandsson, Davíð 

Bergmann Davíðsson, Guðrún Ögmundsdóttir, Gunnar M. Sandholt, Ragnhildur 

Arnljótsdóttir og Þorsteinn A. Jónsson, 1999). 

Eins og fram hefur komið falla öll börn undir 18 ára aldri undir barnaverndarlögin. 

Með samþykki ungmenna á aldrinum 18 til 20 ára geta barnaverndaryfirvöld viðhaldið 

viðeigandi ráðstöfunum þar til ungmenni hafa náð 20 ára aldri á grundvelli 

barnaverndarlaga. Ein meginregla í barnaverndarstarfi er að ávallt skal leita samþykki 

barns sem náð hefur 15 ára aldri og skal þeim jafnframt skipaður talsmaður. Við 15 ára 

aldur telst barn aðili máls (Barnaverndarlög nr. 80/2002). Aftur á móti koma úrræði 

barnaverndarlaga til framkvæmda ef ungmenni eru á aldrinum 15 til 18 ára og sýna af 

sér refsiverða háttsemi. Sú þróun hefur verið á undanförnum árum að auka hlut 

barnaverndar í málefnum ungra afbrotamanna (Jónatan Þórmundsson, 2004). 

2.3 Barnasáttmálinn 

Barnasáttmáli Sameinuðu þjóðanna var samþykktur hér á landi árið 1989 og síðar 

fullgildur árið 1992. Þar með var Ísland skuldbundið af þjóðarrétti að uppfylla og virða 

ákvæði hans. Það var ekki fyrr en í febrúar árið 2013 sem hann var svo lögfestur hér á 

landi. Barnasáttmálinn hefur nú verið staðfestur í flestum löndum heims. Sáttmálinn 

fjallar ekki um skyldur barna heldur einungis um grunnréttindi þeirra óháð réttindum 

fullorðinna og mun því styrkja stöðu barna hér á landi (Umboðsmaður barna, e.d.). Í 

gegnum árin hefur sjaldan verið vitnað í sáttmálann við úrlausn mála hjá stjórnvöldum 

og dómsstólum. Það er því mikilvægt að hann hafi loks verið lögfestur hér á landi svo 

hægt sé að tryggja að honum verði beitt í auknum mæli í framkvæmd og þar með er 

réttindum barna gefið aukið vægi (Erindi nr. þ 141/402). 

Samkvæmt lögum um samning Sameinuðu þjóðanna um réttindi barnsins nr. 

19/2013 í 2. gr. fyrsta hluta ber þeim aðildarríkjum sem að samningum koma að tryggja 

börnum þau réttindi sem kveðið er á um í samningnum án mismununar. Ef barn á hlut 

að máli á það að hafa tækifæri til að tjá sig ef um er að ræða málsmeðferð fyrir dómi 

eða stjórnvaldi. Einnig kemur fram í 37. gr. í b lið að handtaka, fangelsun eða varðhald 

barns skuli einungis beitt samkvæmt lögum og að jafnframt sé það síðasta úrræði sem 

beitt er og þá til skamms tíma.  

Þegar skoðaðir eru óskilorðsbundnir dómar fyrri ára hafa alls verið kveðnir upp 27 

óskilorðsbundnir dómar frá árinu 2000 til ársins 2010 þar sem dómþoli er á aldrinum 15 

til 18 ára. Aðeins eitt ungmenni á þessum aldri var dæmt til fangelsisvistar árið 2010, tvö 

ungmenni voru dæmd árið 2009 en árið 2008 voru fimm ungmenni á aldrinum 15 til 18 

ára dæmd til fangelsisrefsingar (Íris Eik Ólafsdóttir, 2012; Fangelsismálastofnun Ríkisins, 

e.d.-e). 

Samkvæmt 37. gr. c lið laga um samning Sameinuðu þjóðanna um réttindi barnsins 

nr. 18/1992 er kveðið á um að:   

Farið sé mannúðlega með hvert það barn sem svipt er frjálsræði sínu og af virðingu 

fyrir meðfæddri göfgi manna og með þeim hætti að tekið sé tillit til þarfa 

einstaklings á þeim aldri sem um ræðir. Einkum skal halda hverju því barni sem 

svipt er frjálsræði sínu aðskildu frá fullorðnum, nema ef talið er að því sé fyrir bestu 

að gera það ekki.  

Skipuð var nefnd sem koma átti með tillögur svo hægt væri að fullnægja þessum 

skilyrðum barnasáttmálans. Nefndin taldi að sökum þess hversu fá sakhæf ungmenni á 

aldrinum 15 til 18 ára séu dæmd til óskilorðsbundinnar refsingar hér á landi sé ekki 

ráðlegt að setja á laggirnar unglingafangelsi eða sérstaka einingu innan fangelsa landsins 

fyrir þennan aldurshóp. Nefndin taldi að best væri að í lögum yrði Barnaverndarstofu, 

eins og áður hafði verið, gert að annast vistun og afplánun sakhæfra ungmenna hvort 

sem um er að ræða einstaklinga sem sitja í gæsluvarðhaldi eða hafa verið dæmdir til 

óskilorðsbundinnar refsingar (Skúli Þór Gunnsteinsson, Erla Kristín Árnadóttir og Heiða 

Björg Pálmadóttir, 2010).  

2.4 Sakhæfi 

Samkvæmt almennum hegningarlögum nr. 19/1940 telst einstaklingur ósakhæfur ef 

hann uppfyllir ákvæði 14. 15. eða 16. gr. almennra hegningarlaga. Samkvæmt þessum 

greinum er annars vegar fjallað um sakhæfisaldur og hins vegar eru ákvæði um 

geðheilbrigði einstaklings. Samkvæmt 14. gr almennra hegningarlaga nr. 19/1940 skal 

manni „ekki refsað fyrir verknað, er hann hefur framið áður en hann varð 15 ára“. 

Samkvæmt 15. gr. skal mönnum ekki refsað „sem sökum geðveiki andlegs vanþroska, 

eða hrörnunar, rænuskerðingar eða annars samsvarandi ástands voru alls ófærir á þeim 

tíma, er þeir unnu verkið, til að stjórna gerðum sínum“ (Almenn hegningarlög nr. 

19/1940, 15. gr.). Samkvæmt 16. gr. skal andlega vanheilum mönnum, sem þó eru ekki 

jafn illa farnir og þeir sem 15. gr. fjallar um, refsað „ef ætla má eftir atvikum og eftir að 

læknisumsagnar hefur verið leitað, að refsing geti borið árangur“ (Almenn hegningarlög 

nr. 19/1940, 16. gr.). Sakborningur er sá einstaklingur sem grunaður er um refsivert 

athæfi eða einstaklingur sem borinn er sökum um refsivert athæfi (Lög um meðferð 

sakamála nr. 88/2008). 

Í öllum opinberum málum er aldur sakbornings alltaf lagður fram en einungis í 

alvarlegustu málum er geðheilbrigði sakbornings kannað. Ef annað hvort 

sakhæfisskilyrðanna er ekki uppfyllt ber dómsstólum að sýkna einstakling af refsikröfu. 

Úrræði 62. gr. og 63. gr. hegningarlaganna koma til álita ef einstaklingur telst ekki 

sakhæfur (Jónatan Þórmundsson, 2004). Þar er kveðið á um að ef einstaklingur er 

sýknaður samkvæmt ákvæðum 15. gr. eða 16. gr. almennra hegningarlaga og dómari 

kemst að þeirri niðurstöðu að refsing sé árangurslaus. Er það á valdi dómstóla að taka 

ákvörðun með dómi sökum réttaröryggis einstaklings að viðeigandi ráðstafanir verði 

gerðar til varnar því að háski stafi af viðkomandi einstaklingi. Ef vægari ráðstafanir koma 

ekki að gagni getur dómari tekið ákvörðun um að einstaklingur skuli vistaður á 

viðeigandi stofnun. Hæstarétti ber að skipa honum tilsjónarmann sem jafnframt hefur 

umsjón og eftirlit með að viðkomandi dvelji ekki á stofnun lengur en þörf er (Almenn 

hegningarlög nr. 19/1940). 

Ef vafi leikur á um að einstaklingur uppfylli ákvæði 15. gr. eða 16. gr. almennra 

hegningarlaga og að dómara sé fært að meta sakhæfi hans ber að láta viðkomandi í 

geðrannsókn. Til að framfylgja því þarf úrskurð dómara nema sakborningur hafi sjálfur 

samþykkt það. Í dag er töluverð meiri áhersla lögð á að sérstök geðrannsókn fari fram ef 

vafi leikur á um andlegt ástand eða sakhæfi viðkomandi. Það er hlutverk bæði verjanda 

sakbornings og ákæruvalds að sjá til þess að öll þau atriði séu ljós svo dómara sé fært að 

meta sakhæfi ákærða. Í þeim málum sem ekki eru talin alvarleg þarf sakborningur eða 

verjandi hans að fara fram á geðrannsókn (Jónatan Þórmundsson, 2004).    

Eins og áður hefur komið fram ber ekki að refsa einstaklingi sem er undir 15 ára aldri 

samkvæmt 14. gr. almennra hegningarlaga. Það á jafnt við um brot á almennum 

hegningarlögum og sérrefsilögum. Í þessum tilfellum er notast við meðallagsregluna um 

sakhæfi án tillits til einstaklingsþroska. Lagarök fyrir þessu eru að börn skorti oft á tíðum 

þroska til að skilja afleiðingar og eðli refsiákvörðunar. Í dag þykir almennt ómannúðlegt 

og óréttlátt að refsa börnum og talið er að refsivist skili ekki tilskyldum árangri og hafi 

jafnframt verri afleiðingar hjá börnum en fullorðnum (Jónatan Þórmundsson, 2004).  

2.4.1 Dómur nr. 62/1987 

Í dómi hæstaréttar nr. 62/1987 var gerandi í manndrápsmáli, 15 ára einstaklingur. 

Ákærði veittist að dreng fyrir utan skemmtistað og leiddi árásin til dauða drengsins. 

Ákærði fékk fjögurra ára skilorðsbundinn dóm en þar var tekið tillit til ungs aldurs 

brotamanns ásamt erfiðum aðstæðum og andlegs ástands. Ákærði sætti geðrannsókn 

en þar kom fram að hann hafi ekki verið haldinn geðveiki né greindarskorti heldur var 

talið að hann hafi átt við geðræna erfiðleika að stríða sökum persónulegra erfiðleika 

sem hann glímdi við. Þegar verknaðurinn átti sér stað var talið að dómgreind hans hafi 

verið óskert og í niðurstöðu héraðsdóms segir að með hliðsjón af skýrslu geðlæknis 

verði að telja ákærða sakhæfan. En með tilliti til að hann hafi átt við langvarandi andlega 

erfiðleika að stríða var við ákvörðun refsingar höfð hliðsjón af 75. gr. hegningarlaganna,  

sú grein kveður á um að ef einstaklingur fremur brot í geðshræringu eða vegna 

skammvinns ójafnvægis á geðsmunum verður verknaðurinn „ekki talinn líkt því eins 

refsiverður og venjulegt er um samskonar brot“ (Almenn hegningarlög nr. 19/1990, 75. 

gr.). Einnig var litið til ungs aldurs og aðstæðna ákærða. Sökum óvenjulegra 

kringumstæðna sem mál þetta er sprottið upp úr þótti rétt að nýta sér heimild 57. gr. 

hegningarlaganna og fresta fullnustu refsingar hins ákærða. Ákveðið var að ef hann 

héldi skilorði þá félli niður fullnusta refsingar eftir fjögur ár frá uppkvaðningu dóms. 

Ákærði fékk viðeigandi úrræði á vegum barnaverndarnefndar og þurfti að hlíta sérstöku 

umsjónaskilyrði 57. gr. hegningarlaganna í tvö ár frá uppkvaðningu dóms (Hrd. 15. maí 

1987 í máli nr. 62/1987). 

Það getur verið heppilegt fyrir ungmenni í afbrotum að fá niðurfellingu saksóknar í 

þeim tilvikum sem við á. Það gefur ungmennum tækifæri á að komast hjá sakfellingu 

sem oft á tíðum reynist þessum einstaklingum íþyngjandi þegar litið er til langs tíma. Þó 

ber að varast að beita þessari lagaheimild í óhófi, heldur einungis í þeim tilvikum sem 

við á. Það er nauðsynlegt að standa vörð um mannréttindi ungra afbrotamanna við 

fullnustu refsingar og að markmið refsingar sé ávallt haft að leiðarljósi þegar þessir 

einstaklingar eiga í hlut. Markmiðið á að vera að gera einstaklinginn að betri manni og 

endurhæfa hann út í samfélagið og leitast við að leiða inn á rétta braut í lífinu, að hann 

virði reglur samfélagsins ásamt því að auka gildismat hans (Innanríkisráðuneytið, 2000). 

2.5 Skilorðsbundin ákærufrestun 

Eitt það úrræði sem réttarvörslukerfið getur beitt gagnvart ungmennum á aldrinum 15 

til 21 árs er skilorðsbundin frestun ákæru. Samkvæmt 56. gr. almennra hegningarlaga er 

heimild fyrir að fresta ákæru til refsingar ef viðkomandi uppfyllir skilyrði 1. og 2. töluliðs 

1. mgr. 56. gr. Þessi skilyrði eru annars vegar að um sé að ræða ungmenni á aldrinum 15 

til 21 árs og hins vegar að aðrar leiðir séu vænlegri til árangurs en refsing 

(Ríkissaksóknari, 2012). Fram kemur í almennum hegningarlögum nr. 19/1940 í 56. gr. 

að skilorðstími þarf að vera að lágmarki eitt ár og eigi lengur en fimm ár en að öllu jöfnu 

er skilorðstíminn tvö til þrjú ár (Fangelsismálastofnun ríkisins, e.d.-c.). Á þessum tíma 

eru þeim ungmennum sem fá ákærufrestun veittur viðeigandi stuðningur og ráðgjöf 

ásamt því að vera undir reglubundnu eftirliti (Jón Friðrik Sigurðsson, 1999). 

Þegar ákærufrestun í máli ungmenna á sér stað er einstaklingnum gerð grein fyrir 

því að markmiðið er ekki að refsa þeim fyrir brotið heldur sé áhersla lögð á að þau geti 

haft tækifæri á að breyta hegðun sinni og bæta sig. En jafnframt er þeim gerð grein fyrir 

því hvaða afleiðingar skilorðsrof getur haft (Jón Þór Ólason o.fl., 2004). Ef sakborningur 

brýtur af sér og rýfur sérstök skilyrði sem honum hafa verið sett er heimild fyrir því að 

taka mál upp aftur (Velferðarráðuneytið, e.d.). Þegar sú ákvörðun hefur verið tekin að 

veita einstaklingnum ákærufrest þarf einstaklingurinn að vera undir skilorðsbundnu 

eftirliti á tímabilinu. Unnið er að því að byggja upp traust á milli einstaklingsins og 

fulltrúa stofnunar svo hægt sé að greina félagslega stöðu og líðan einstaklings. Með því 

er unnt að ákveða hvernig viðeigandi stuðningi er háttað hverju sinni 

(Fangelsismálastofnun ríkisins, e.d.-d). Í ársskýrslu Fangelsismálastofnunar ríkisins 

(2004) kemur fram að 59 ungmennum á aldrinum 15 til 18 ára var birt ákærufrestun árið 

2003, en af þessum hópi ungmenna var stærsti hlutinn ungir piltar. Á árinu 2011 var níu 

einstaklingum veitt ákærufrestun samkvæmt 56. gr. hegningarlaga. Þar af voru sjö 

ungmenni undir 18 ára aldri og allt drengir (Ríkissaksóknari, 2012). 

2.6  Sáttamiðlun  

Sáttamiðlun (e. mediation) er ein leið sem leitast hefur verið við að beita í viðeigandi og 

vægari málum. Þessi leið getur verið æskilegur kostur í málum ungra afbrotamanna. 

Hugmyndafræðin á bak við sáttamiðlun er að bæta skaða sem afbrotið hefur í för með 

sér. Ungmenni sem hefur brotið af sér er leitt fyrir brotaþola og er tilgangur þess að 

gerandi og brotaþoli nái sátt um lausn (Wemmers og Cyr, 2005). Hagsmunir beggja eru í 

fyrirrúmi en leitast er við að leiða ungmenni á rétta braut og koma í veg fyrir frekari 

afbrot ásamt því að minnka samfélagslegan skaða (Dís Sigurgeirsdóttir, Hólmsteinn 

Gauti Sigurðsson, Hafsteinn Gunnar Hafsteinsson og Ragna Bjarnadóttir, 2007). Þetta 

getur einnig haft góð áhrif fyrir fórnarlambið þar sem þetta gefur brotaþola tilfinningu 

fyrir að vera þátttakandi í ferlinu, að hann sé hluti af málinu og getur brotaþoli jafnframt 

komið skoðunum sínum á framfæri (Wemmers og Cyr, 2005).  

Ungmenni sem eiga rétt á sáttameðferð mega ekki hafa gerst sek um alvarleg eða 

ítrekuð brot. Sáttamiðlun er aðeins beitt með samþykki bæði þolanda og geranda. 

Komið hefur fram í rannsóknum að þeir einstaklingar sem taka þátt í sáttamiðlun séu 

síður að brjóta af sér á nýjan leik og er það jafnframt töluverður ávinningur fyrir 

brotamenn ef komist er að samkomulagi þar sem brotið er þá ekki skráð í sakaskrá 

viðkomandi (Dóms- og kirkjumálaráðuneytið, 2006). Með sáttamiðlun má einnig koma í 

veg fyrir þann málaþunga sem hvílir á réttarkerfinu hér á landi. Jafnframt skal hafa í 

huga að með þessu úrræði er ekki verið að draga úr málum brotamanna heldur er 

sáttameðferð til að stuðla að forvörnum fyrir ungmenni (Jón Þór Ólason o.fl., 2004). 

3 Félagsleg staða ungmenna í afbrotum 

Til að átta sig á því hvers vegna ungmenni leiðast út í afbrot er vert að skoða þær 

fjölmörgu rannsóknir sem gerðar hafa verið í gegnum tíðina. Í þessum kafla mun 

höfundur leitast við að skoða bæði íslenskar og erlendar rannsóknir á frávikshegðun 

ungmenna til að varpa ljósi á hvaða ástæður liggja að baki þess að ungmenni leiðast út í 

afbrot.  

3.1 Íslenskar rannsóknir  

Eins og í öðrum samfélögum hefur umfjöllun um afbrot ungmenna á Íslandi aukist á 

undanförnum árum. Stór hluti Íslendinga telur að afbrot hér á landi sé vaxandi vandamál 

og með auknum áherslum á rannsóknir kemur í ljós að meirihluti Íslendinga telur að 

refsingar séu of vægar (Helgi Gunnlaugsson og Snorri Örn Árnason, 2010). Einnig kemur 

fram að áhyggjur af afbrotum ungmenna hafa aukist meðal Íslendinga. Reynt er með 

öllum ráðum að fækka afbrotum og beina ungmennum á rétta braut í lífinu þar sem 

afbrot valda samfélögum og þegnum þess miklu tjóni (Ragnheiður Arnardóttir og 

Sigþrúður Arnardóttir, 2002). Samkvæmt erlendum rannsóknum er talið að börn á 

aldrinum 10 til 17 ára fremji um fjórðung af öllum skráðum brotum og ungmenni undir 

21 árs aldri fremji um 40% skráðra afbrota (Barclay, Tavares og Prout, 1995; Rannveig 

Þórisdóttir, 2003) 

Þegar kemur að því að skoða fjölskyldu og jafningjahóp ungmenna og tengsl við 

afbrotahegðun hafa afbrotafræðingar löngu áttað sig á samhengi á milli þessara þátta. 

Samverustundir foreldra og barns geta skipt töluverðu máli þegar kemur að 

frávikshegðun ungmenna. Börn sem búa við aga og eftirlit eru síður líkleg til að sýna af 

sér frávikshegðun (Álfgeir Logi Kristjánsson, Inga Dóra Sigfúsdóttir og Jón Sigfússon, 

2006; Warr, 1993). Eftirlit foreldra hefur einnig áhrif á jafningjahóp ungmenna. Minni 

líkur eru á að ungmenni eignist vini sem hafa neikvæð áhrif á líf þeirra. Þau standast 

frekar hópþrýsting jafnaldra ef þau eru í góðum tengslum við foreldra sína (Hrefna 

Pálsdóttir, Inga Dóra Jónsdóttir, Jón Sigfússon og Álfgeir Logi Kristjánsson, 2011). 

 Þegar skoðaður er bakgrunnur ungmenna sem beita ofbeldi hefur bág 

efnahagsstaða foreldra, félagsleg staða og há skilnaðartíðni áhrif á fjölda afbrota 

ungmenna í samfélaginu (Þórólfur Þórlindsson og Jón Gunnar Bernburg, 1996). Þessi 

börn eru líklegri að glíma við tilfinningaerfiðleika, námsörðugleika og félagslegan vanda 

og því þarf sérstaklega að huga að félagslegum aðstæðum þeirra (Sigrún Júlíusdóttir og 

Jóhanna Rósa Arnardóttir, 2007).   

Einnig telja margir fræðimenn að börn sem verða fyrir ofbeldi á uppvaxtarárum 

sínum komi til með að leysa sín ágreiningsmál með ofbeldi (Karl Steinar Valsson, 1995). 

Rannsóknir sýna að piltar eru mun líklegri en stúlkur til að fremja afbrot og eru jafnframt 

líklegri til að verða fyrir ofbeldi (Jon Gunnar Bernburg og Thorolfur Thorlindsson, 2005). 

Áhugaverð rannsókn sem gerð var á föngum á Litla-Hrauni og Kvíabryggju árið 1964 

og aftur um 20 árum síðar sýnir að það sem einkenndi síbrotafanga var að þeir áttu það 

sameiginlegt að eiga vissa sérstöðu á barns- og unglingsaldri. Um 22% fanganna höfðu 

dvalið á uppeldisstofnun lengur en tvö ár, en fram kemur að börn sem alast upp utan 

foreldraheimilis hafa frekar tilhneigingu til að leiðast út í afbrot (Lárus Helgason, 1993).  

Í rannsókn sem Jón Gunnar Bernburg og Þórólfur Þórlindsson (1997) gerðu til að 

kanna hvaða þættir hefðu áhrif á að ungmenni beittu ofbeldi kemur fram að 

einstaklingar sem voru í veikum tengslum við foreldra sína og með slakan námsárangur 

sýndu frekar af sér afbrotahegðun en önnur ungmenni. Sterk fylgni var á milli vinahóps, 

ofbeldis ungmenna og neyslu ólöglegra vímuefna. Í langtímarannsóknum sem gerðar 

hafa verið kemur fram að marktæk tengsl eru milli neyslu ungmenna og uppeldisaðferða 

foreldra (Sigrún Aðalbjarnardóttir, Sigurlína Davíðsdóttir og Eyrún M. Rúnarsdóttir, 

1997; Jón Gunnar Bernburg, 2004). 

Það er samt sem áður mjög áhugavert að sjá að vímuefnaneysla á meðal efstu 

bekkja grunnskólanema á Íslandi er með því lægsta sem gerist í vestrænum heimi. Talið 

er að þennan árangur megi þakka öflugu forvarnarstarfi sem átt hefur sér stað á síðustu 

árum og þeirri samstöðu foreldra og skóla sem verið hefur í umönnun og uppeldi barna 

undanfarin ár. Í rannsókninni var einnig skoðuð þróun neyslu framhaldsskólanema frá 

árinu 2000 til ársins 2013 og hefur sú þróun verið jákvæð. Dregið hefur töluvert úr 

reykingum á meðal framhaldsskólanema á þessum árum og drykkja á meðal nemenda 

hefur lækkað úr 63,5% árið 2000 í 48% árið 2013. Hassneysla mældist á meðal nemenda 

árið 2000 um tæp 23% en árið 2013 mældist hún 5,7% sem er umtalsverð lækkun. Talið 

er að gott samstarf hlutaðeigenda á grunnskólastigi sé að öllum líkindum að koma í ljós 

á framhaldsskólastigi (Rannsóknir og greining, 2013). 

Gerð var rannsókn á félagslegum þáttum fanga á Íslandi og var markmiðið að skoða 

sameiginlega félagslega þætti frá árinu 1998 til ársins 2003. Einstaklingar undir 20 ára 

aldri voru alls 9,9% af þeim sem tóku þátt. Niðurstöður rannsóknarinnar sýndu fram á að 

fangar hér á landi alast upp við mismunandi fjölskyldumynstur og líklegra er að yngri 

fangar alist upp hjá einstæðu foreldri en þeir eldri. Flestir þessir einstaklingar hafa 

flosnað upp í námi. Samkvæmt niðurstöðunum er munur á milli félagslegrar stöðu fanga 

og afbrota. Fangar sem eru illa staddir félags- og andlega eru líklegri til að afplána dóm 

fyrir þjófnað/innbrot og eru jafnframt líklegri til að brjóta aftur af sér. Yngri fangar koma 

oftar frá brotnum fjölskyldum og búa frekar en aðrir fangar við lélegan efnahag. 

Samkvæmt rannsókninni er ekki ein einföld skýring á því hvers vegna einstaklingur 

fremji afbrot. Til að átta sig á hvers vegna einstaklingur leiðist út i afbrot þá er 

nauðsynlegt að skoða mun fleiri þætti til að varpa ljósi á ástæður afbrotahegðunar 

(Margrét Sæmundsdóttir, 2004). Í því samhengi má nefna að stór hluti fanga á Íslandi 

glíma við fíkniefnavanda og flestir sem fá óskilorðsbundinn dóm tengjast að einhverju 

leyti vímuefnanotkun. Einnig er stór hluti afbrotamanna að glíma við ýmislegan vanda 

eins og hegðunarvanda, ADHD, athyglisbrest og/eða ofvirkni (Vernd fangahjálp, 2013) 

Rannsókn Jóns Gunnar Bernburg og Þórólfs Þórlindssonar (1996) sýndi fram á að 

ofbeldishegðun er nokkuð algeng á meðal íslenskra ungmenna. Niðurstöður benda til að 

ofbeldishegðun sé lífstíll sem ungmenni tileinka sér sem inniheldur vímuefnaneyslu og 

afbrotahegðun. Einnig staðfestir rannsóknin að ofbeldishegðun er að mestu leiti það 

sem ungmenni læra í samskiptum við fólk. Rannsóknin studdi kenningu Hirschi um 

félagslegt taumhald (e. social control) ef ungmenni eru í litlum tengslum við fjölskyldu 

og skóla dragi úr taumhaldi og þessir einstaklingar séu líklegri til að fremja afbrot.   

3.2 Erlendar rannsóknir 

Það er engin einföld skýring á því hvers vegna ungmenni leiðast út í afbrot. Margir telja 

að ungmenni sem stunda afbrot komi frá brotnum heimilum eða að ungmenni sem búa 

hjá einstæðum foreldrum séu líklegri til að vera í afbrotum. Að öllu jöfnu skipta gæðin í 

samskiptum milli foreldris og barns meira máli en það hvort barn alist upp hjá einstæðu 

foreldri (Cooke, Baldwin og Howison, 1990). Tengsl hafa fundist á milli erfða og afbrota 

ungmenna en rannsóknir hafa sýnt að samspil erfða og umhverfisþátta auka líkur á 

afbrotahegðun ungmenna (Calhoun, Glaser og Bartolomucci, 2001). Félagsleg staða 

ungmenna er almennt talinn hafa áhrif á ofbeldis eða afbrotahegðun þeirra. Margar 

rannsóknir hafa sýnt fram á að einstaklingar í lægri félagslegri stétt séu líklegri til að 

fremja afbrot en einstaklingar í hærri félagslegri stétt. Þarna ber samt að varast að draga 

of víðtækar ályktanir því þótt sumar rannsóknir hafi sýnt sterka fylgni á milli þessara 

þátta þá eru aðrar rannsóknir sem ekki hafa getað sýnt fram á slíkt (Ring og Svensson, 

2007). 

Farrington, Loeber, Yin og Anderson (2002) gerðu rannsókn á 506 drengjum á 

aldrinum 14 til 18 ára. Rannsóknin sýndi að bág efnahagsstaða foreldra hefði áhrif á 

frávikshegðun drengjanna. Einnig höfðu slæmar heimilisaðstæður, slæm íbúðahverfi, 

ónógur stuðningur foreldra við ungmenni ásamt lítilli þátttöku foreldra í starfi 

ungmenna áhrif á afbrotahegðun ungmenna.  

Í eigindlegri rannsókn sem gerð var af þeim félögum Young, Chesney, Sperling, 

Misch og Collins (2009) á drengjum á unglingsaldri sem höfðu verið greindir með ADHD 

kom fram að allir nema einn höfðu komist í kast við lögin sökum alvarlegra ofbeldis- eða 

kynferðisbrota. Allir þessir drengir höfðu alist upp án líffræðilegs föður og kom fram að 

þá hafi vantað karlkyns fyrirmynd en það styður við niðurstöður fyrri rannsókna um 

auknar líkur á hegðunarvanda barna sem alast upp hjá einstæðu foreldri. Fram kom í 

rannsókninni að þessir einstaklingar þurftu að hafa skýr mörk, meira öryggi í umhverfi 

ásamt viðeigandi stuðningi og úrræðum til að takast á við hegðunarvandann. Drengirnir 

í umræddri rannsókn höfðu allir upplifað aðskilnað innan fjölskyldunnar og ofbeldisfullar 

heimilisaðstæður. Það ber samt sem áður að hafa í huga að um eina eigindlega 

rannsókn er að ræða og því er ekki unnt að alhæfa um niðurstöður hennar þar sem um 

er að ræða marga samverkandi þætti. 

Þau ungmenni sem greind eru með ADHD glíma alla jafnan við eftirtektarleysi, 

ofvirkni og hvatvísa hegðun ásamt því að eiga félagslega erfitt uppdráttar (Margrét 

Valdimarsdóttir, Agnes Huld Hrafnsdóttir, Páll Magnússon og Ólafur Ó. Guðmundsson, 

2005). Ungmenni með ADHD eiga erfitt með að vera í tengslum við jafningjahóp og geta 

þar af leiðandi ekki haldið uppi félagslegum tengslum (Tseng og Gau, 2013).  

Rannsóknir hafa sýnt fram á að sterk tengsl eru á milli ADHD, ofbeldishegðunar  og 

afbrota. Með réttri meðferð er talið að hægt sé að draga úr frávikshegðun ungmenna 

með ADHD og minnka líkur á ofbeldis og afbrotahegðun. Mikilvægt er að þróa 

heildstæða nálgun sem er fyrirbyggjandi meðferð við meðhöndlun á ungmennum með 

ADHD sem eru inn og út úr réttarvörslukerfinu. Það eitt að geta dregið úr einkennum 

þessara einstaklinga skilar árangri fyrir einstaklinginn sjálfan og samfélagið í heild 

(Young, J. L., 2010).  

Kratzog og Hodgin (1997) sýndu í rannsókn sinni fram á að sterk fylgni var á milli 

hegðunarvanda barna og geðröskunar og afbrotahegðunar á fullorðinsárum. Í 

rannsókninni kom fram að 76% karla og 30% kvenna sem glímdu við hegðunarvanda 

sem börn höfðu sögu um afbrotahegðun um þrítugt.  

4 Meðferðarúrræði 

Ljóst er að íslenskum stjórnvöldum, eins og öðrum stjórnvöldum, er skylt að leita allra 

mögulegra úrræða fyrir ungmenni sem leiðst hafa út í afbrot. Í þessum kafla verða 

skoðuð þau úrræði sem í boði eru fyrir unga afbrotamenn. Lögð er áhersla á þau úrræði 

sem eru uppbyggjandi og mannúðleg í stað þess að nota hörku og vanvirðingu sem skilar 

litlu eða engu. Samkvæmt barnaverndarlögum nr. 80/2002 er barnaverndarnefnd skylt 

að beita þessum úrræðum til stuðnings og verndar börnum til 18 ára aldurs (Jón Þór 

Ólason o.fl., 2004). 

Þau ungmenni sem þarf að vista á sérhæfðu meðferðarheimili sökum 

hegðunarvanda og meintra afbrota eru vistuð á heimilum víðs vegar um landið. 

Meðferðarheimilin eru rekin af hinu opinbera eða af einkaaðilum samkvæmt 

þjónustusamningi Barnaverndarstofu (Velferðarráðuneytið, e.d.). Auk Stuðla eru þrjú 

meðferðarheimili rekin á vegum Barnaverndarstofu. Meðferðarheimilið að Lækjarbakka 

ásamt Stuðlum eru ríkisrekin. Meðferðarheimilin að Háholti í Skagafirði og Laugaland í 

Eyjafirði eru rekin á grundvelli þjónustusamnings en eru undir faglegu eftirliti 

Barnaverndarstofu. Árið 2008 hafði Barnaverndarstofa yfir að ráða 48 rýmum fyrir 

ungmenni á meðferðarheimilum fyrir utan þau rými sem Stuðlar hafa til ráðstöfunar. 

Töluverð fækkun varð á rýmum árið 2011 en í lok þess árs hafði Barnaverndarstofa yfir 

að ráða 17 rýmum. Rými fyrir ungmenni að Stuðlum hefur hins vegar haldist óbreytt á 

þessum árum. Ástæðu þessarar fækkunar má rekja til þess að í árslok 2008 innleiddi 

Barnaverndarstofa fjölkerfameðferð MST (e. Multisystemic Therapy) og á grundvelli 

þess hefur meðferðarúrræðum fyrir ungmenni fjölgað á milli þessara ára (Halla Björk 

Marteinsdóttir, 2012). 

4.1 Fjölkerfameðferð MST 

Fjölkerfameðferð MST (e. Multisystemic Therapy) á uppruna sinn í Bandaríkjunum og 

byggir á teymisvinnu MST meðferðaraðila sem fengið hafa viðeigandi þjálfun. 

Fjölkerfameðferð MST er ætluð ungmennum sem glíma við alvarlegar hegðunarraskanir 

eins og andfélagslega hegðun, afbrotahegðun og vímuefnanotkun (Henggeler, 2012). 

Fyrir fimm árum, eða í október 2008, var fjölkerfameðferð MST innleidd hér á landi. Í 

upphafi var lagt upp með eitt meðferðarteymi en í teyminu voru fjórir þerapistar ásamt 

teymisstjóra. Í dag, fimm árum síðar, eru tvö meðferðarteymi á vegum 

Barnverndarstofu. Á þessum fimm árum hefur teymið unnið með 250 fjölskyldum 

ungmenna á aldrinum 12 til 18 ára sem glímt hafa við alvarlegar hegðunarraskanir 

(Barnaverndarstofa, 2013). 

Fjölkerfameðferðin miðar af því að ungmenni geti búið heima, stundi skóla, hætti 

vímuefnanotkun og afbrotum og að þau beiti ekki ofbeldi. Meðferðin getur varað allt að 

fimm mánuðum en mikil áhersla er lögð á foreldrahæfni ásamt tengslaneti 

fjölskyldunnar. Einnig er mikilvægt að auka styrkleika ungmenna í tengslum við skóla og 

stuðla að jákvæðum félagsskap einstaklingsins (Barnaverndarstofa, 2008). Meðferðin fer 

fram á heimili ungmennis en hún snýr einnig að foreldrum barnsins með það að 

leiðarljósi að efla færni þeirra að takast á við vandann sem ungmennið glímir við. Með 

því er verið að auka færni foreldra eða forráðamanna ungmennis og stuðla að því að 

beina þeim á rétta braut í lífinu (Henggeler, Schoenwald, Borduin, Rowland og 

Cunningham, 2009). Meðferðarlíkanið MST skoðar ekki einungis vanda ungmenna út frá 

einstaklingnum sjálfum, heldur skoðar meðferðarlíkanið öll þau kerfi sem tilheyra 

ungmenni eins og skóla, fjölskyldu, vinahóp og það nánasta umhverfi sem ungmenni er í 

(Schaeffer og Borduin, 2005; Thelma Þorbergsdóttir, 2012).   

Þeim fjölskyldum og börnum sem hafa unnið með meðferðarteyminu hér á landi 

hefur verið fylgt eftir að lokinni meðferð. Eftirfylgninni er háttað þannig að hringt er í 

fjölskyldur eftir sex, tólf og átján mánuði eftir meðferð og einnig var stuðst við 

upplýsingar frá lögreglu og Barnaverndarstofu. Niðurstöður sýndu fram á að við upphaf 

meðferðar voru einungis 6,5% ungmenna sem stunduðu skóla en að lokinni meðferð 

höfðu 81,5% ungmenna snúið aftur til náms. Af þessum hópi ungmenna höfðu 46,7% 

ekki komist í kast við lögin þegar meðferð hófst en eftir sex mánuði sýndu 89% þeirra 

algjöra löghlýðni. Þau ungmenni sem ekki höfðu beitt ofbeldi eða haft í hótunum um 

ofbeldi voru 26,1% þegar meðferð hófst en í lok hennar voru 92,4% þeirra laus við slíka 

hegðun. Það er því ljóst að fjölkerfameðferðin MST hér á landi er að skila nokkuð góðum 

árangri (Barnaverndarstofa, 2013).  

4.2 ART 

Meðferðarheimilin Stuðlar, Háholt, Lækjarbakki og Laugaland, sem öll starfa undir 

eftirliti Barnaverndarstofu, hafa þjálfað ungmenni sem þar eru vistuð í ART 

reiðistjórnun. Arnold Goldstein þróaði meðferðarúrræðið fyrir ungmenni með 

alvarlegan hegðunarvanda. ART þjálfun (e. Aggression Replacement Training) er 

samansett af þremur þjálfunaraðferðum; félagsfærniþjálfun, reiðistjórnun og eflingu í 

siðrænni rökhugsun (Goldstein, Glick, og Gibbs, 1998). Úrræðið var ætlað ungmennum 

með alvarlegan hegðunarvanda, með afbrotasögu að baki eða sem höfðu verið vistuð á 

meðferðarheimilum. Hugmyndafræðin á bak við ART er að reiði eða árásarhegðun eigi 

sé margvíslegar orsakir. Það sem er aðallega áberandi hjá þessum ungmennum er slök 

félagsleg færni, reiði og slakur siðgæðisþroski (Stuðlar, 2012-a.). ART byggir á hugrænni 

atferlismótun og er markmiðið að auka félagsfærni ungmenna og takast á við 

ofbeldisfulla hegðun með því að auka sjálfstjórn þeirra (Glick og Goldstein, 1987).  

Samkvæmt niðurstöðum rannsóknar Golstein og Click (1994) sem gerð var á 

drengjum á aldrinum 13 til 21 árs og fengið höfðu ART þjálfun, kom fram að ári eftir að 

þjálfun hófst voru þessir einstaklingar með meiri félagslega færni og betri félagslega 

hegðun áður en ART þjálfunin átti sér stað. Drengirnir höfðu allir verið í alvarlegum 

afbrotum og voru vistaðir á meðferðarheimili fyrir unga afbrotamenn. Rannsókn sem 

þeir félagar Gundersen og Svartdal (2006) gerðu á ungmennum í Skandinavíu sýndi fram 

á jákvæð áhrif ART þjálfunar á ungmenni með hegðunarvandamál og staðfesti rannsókn 

þeirra niðurstöður þeirra bandarísku rannsókna sem gerðar hafa verið á árangri 

þjálfunarinnar. Fjölskyldum barna sem glíma við alvarlegan hegðunarvanda hefur einnig 

verið veitt þjálfun í ART sem gefist hefur vel samkvæmt rannsóknum. ART þjálfun hefur 

stuðlað að betra fjölskyldu- og heimilislífi. Meðal ungmenna sem glímdu við alvarlegan 

hegðunar- og tilfinningavanda hefur meðferðin skilað góðum árangri (Andrea G. 

Dofradóttir og Hrefna Guðmundsdóttir, 2009). 

4.3 Stuðlar 

Stuðlar er meðferðarheimili sem starfrækt hefur verið síðan í lok árs 1996 og starfar 

heimilið á grundvelli barnaverndarlaga (Stuðlar, 2012-b.). Þau ungmenni sem koma til 

meðferðar á meðferðardeild Stuðla eiga að baki ýmiskonar hegðunarvanda eins og 

erfiðleika í þroska, hafa orðið fyrir ýmsum áföllum í lífinu, misnotað vímuefni eða glímt 

við þunglyndi og kvíða. Eins og fram hefur komið byggist meðferðin á Stuðlum á ART 

þjálfun þar sem unnið er að því að efla félagsfærni ungmenna. Meðferðartíminn er að 

jafnaði átta vikur en á þeim tíma fer fram greining á þeim vanda sem ungmennið glímir 

við samhliða meðferðarúrræði sem aðlöguð eru að þörfum hvers og eins. Hægt er að 

vista átta ungmenni á meðferðardeild Stuðla. Í samvinnu við meðferðardeild Stuðla er 

einnig eftirfylgni sem getur varað allt að þremur mánuðum (Stuðlar, 2012-c.). 

Innan Stuðla er einnig neyðarvistun þar sem ungmenni eru vistuð á lokaðri deild en 

hámarksdvöl er 14 dagar, ef um skaðlega hegðun er að ræða. Lögreglan getur í samráði 

við barnaverndarnefnd látið vista ungmenni sökum óupplýstra afbrota, ofbeldis eða 

óæskilegrar hegðunar vegna neyslu vímuefna á neyðarvistun. Með því er starfsmönnum 

barnaverndarnefnda gert kleift að vinna að máli ungmennis ásamt foreldri eða 

forsjármanni. Með vistun ungmenna á lokaðri deild eru þau í algjörri einangrun en ekki 

er litið á að lokuð deild sé refsiúrræði heldur er þetta inngrip í líf ungmenna ætlað til að 

stöðva óæskilega og skaðlega hegðun (Stuðlar, 2012-d.). 

4.4 Lækjarbakki 

Nýtt meðferðarheimili var opnað í byrjun árs 2010 að Lækjarbakka á Rangárvöllum. Um 

er að ræða meðferðar- og skólaheimili þar sem ungmenni stunda nám meðan á dvöl 

stendur. Frá opnun heimilisins til loka árs 2011 hafa 16 ungmenni á aldrinum 14 til 18 

ára dvalið á heimilinu en þar af voru 13 drengir. Ungmenni sem dvelja að Lækjarbakka 

glíma við áhættuhegðun eins og vímuefnaneyslu, ofbeldi ásamt því að skólasókn þeirra 

er ábótavant (Yngvi Karl Jónsson, 2011). Lækjarbakki er meðferðarúrræði sem ætlað er 

ungmennum þegar áður reynd úrræði á vegum barnaverndaryfirvalda hafa ekki skilað 

árangri. Einnig er lagt upp með að ungmenni sem koma á Lækjarbakka hafi lokið 

meðferð á Stuðlum (Barnaverndarstofa, e.d.-a). 

Lagt er upp með að ungmenni dragi úr áhrifum á neikvæðum hliðum og efli sínar 

jákvæðu hliðar. Meðferðin byggist á að ungmenni öðlist jákvæða reynslu og verði virkir í 

starfi heimilisins. Jafnframt er stuðst við að ungmennið dragi úr eða hætti neyslu 

vímuefna, hætti að beita ofbeldi og setji sér markmið í lífinu varðandi nám og menntun 

(Yngvi Karl Jónsson, 2011).  

4.5 Laugaland 

Laugaland er sérhæft meðferðarúrræði fyrir unglingsstúlkur á aldrinum 13 til 18 ára. Þau 

ungmenni sem vistuð eru á Laugalandi glíma við alvarlega hegðunarröskun, 

vímuefnaneyslu eða aðra alvarlega erfiðleika. Hægt er að vista sex til átta stúlkur á 

heimilinu (Barnaverndarstofa, e.d.-c). Ástæður þess að einungis er um að ræða vistun 

fyrir stúlkur er að reynt er að skapa sem mesta ró til að þær geti byggt upp styrk og eigin 

sjálfsmynd. Meðferðin byggist upp á fimm þrepum og til að ná sem bestum árangri 

tekur meðferðin að jafnaði níu mánuði (Barnaverndarstofa, 2011). 

Með þrepakerfi er stuðst við að með jákvæðri hegðun hafa stúlkurnar ávinning en 

aftur á móti hefur neikvæð hegðun afleiðingar eins og hlunninda- eða réttindamissi. 

Fyrsta þrep er byrjunarþrep hér eru stúlkurnar undir eftirliti starfsmanna. Þetta þrep 

byggir á því að komið sé fram við stúlkurnar af jákvæðni, skilningi og þeim sé sýndur 

viðeigandi stuðningur. Annað þrep er þátttökuþrepið, en á þessu stigi fara stúlkurnar að 

umgangast meðferðarfélaga og taka þátt í meðferðarfundum. Á þessu þrepi eru 

stúlkurnar oftast nær tvo til þrjá mánuði. Þriðja þrepið er ábyrgðarþrepið og eru 

stúlkurnar tvo til þrjá mánuði á þessu þrepi. Hér fara þær að axla ábyrgð á sjálfum sér og 

öðrum og fá aukið frelsi og samskipti við foreldra og vini. Hér er unnið að því að styrkja 

samband stúlknanna við fjölskyldur sínar og leysa þau mál sem upp hafa komið í þeim  

samskiptum. Fjórða þrepið er fyrirmyndarþrepið en hér eru stúlkurnar orðnar til 

fyrirmyndar og útskriftardagur er ákveðinn. Stúlkunum er veitt aukið frelsi og þær fá 

aðgang að netmiðlum og símum. Að lokum er fimmta þrepið útskriftarþrepið.  Á þessum 

tímapunkti eru stúlkurnar útskrifaðar og stuðlað hefur verið að bættum samskiptum á 

milli þeirra og fjölskyldunnar (Barnaverndarstofa, 2011).  

Þeim stúlkum sem eru á aldrinum 15 til 18 ára er gert kleift að sækja fjarnám frá 

Verkmenntaskóla Akureyrar en aðstaða er fyrir stúlkurnar að Hrafnagili þar sem kennari 

veitir þeim leiðsögn. Fjölskylduráðgjafi er starfandi á heimilinu og  sinnir vistmönnum og 

fjölskyldum þeirra. Heimilið hefur einnig leitað aðstoðar BUGL sem miðlað hefur af 

reynslu sinni til starfsfólks heimilisins sökum þeirra erfiðu einstaklinga sem dvelja á 

heimilinu (Barnaverndarstofa, 2011). 

4.6 Háholt 

Meðferðar- og skólaheimilið Háholt er einkarekið heimili sem starfar á grundvelli 

barnaverndarlaga nr. 80/2002. Heimilið stuðlar að sérhæfðri meðferð fyrir ungmenni 

með alvarlega hegðunarröskun. Hægt er að vista fimm ungmenni á aldrinum 15 til 18 

ára á Háholti (Hinrik Már Jónsson og Ari Jóhann Sigurðsson, 2011). Ungmenni sem 

dæmd hafa verið til fangelsisvistar eru í sumum tilvikum vistuð á Háholti. Það fer eftir 

vanda hvers og eins hversu langur dvalartíminn er en að öllu jöfnu er dvöl ungmenna að 

Háholti sex mánuðir. Markmið meðferðar gengur út á að auka félagsfærni einstaklings, 

draga úr neikvæðri hegðun og styrkja jákvæða hegðun ásamt því að styrkja tengsl milli 

ungmennanna og fjölskyldna þeirra (Barnaverndarstofa, e.d.-b).  

Til að ná þessum markmiðum eru ungmennin þjálfuð í félagsfærni, ART. Nemendum 

er einnig boðið upp á einstaklingsviðtöl við sálfræðing og er staða hvers og eins skoðuð 

með það að leiðarljósi að nemendur geti stundað nám eða vinnu á meðan dvöl stendur 

(Hinrik Már Jónsson og Ari Jóhann Sigurðsson, 2011). 

Mesta öryggisgæslan er að Háholti af þeim meðferðarheimilum sem 

Barnaverndarstofa hefur til yfirráða og jafnframt eru erfiðustu einstaklingarnir vistaðir 

þar. Flest ungmennin sem vistuð eru að Háholti eru drengir eða sjö af hverjum tíu. 

Stærsti hluti þessara einstaklinga glímir við ofvirkni eða athyglisbrest. Flestir koma frá 

brotnum heimilum og hafa lent í alvarlegum áföllum. Í könnun sem gerð var um afdrif 

ungmenna eftir að dvöl á Háholti lauk höfðu flest ungmenni sem vistuð voru að Háholti 

tekið upp fyrri venjur. Það kom einnig fram í könnun Jóns Björnssonar að svo virðist sem 

áætlun um eftirfylgni sé ábótavant, og því þurfi að taka hlutverk meðferðaheimilisins til 

endurskoðunar (Jón Björnsson, e.d.).  

Í rannsókn sem gerð var til að meta líðan, velferð og afdrif ungmenna að lokinni 

meðferð á meðferðarheimilum á vegum Barnaverndarstofu á árunum 2000 til ársins 

2007 kom fram að meirihluti ungmenna sem lauk meðferð hafði jákvæða reynslu af 

meðferðarheimilum. Um 28% foreldra ungmenna sem glímdu við afbrotahegðun töldu 

að börn sín hafi fengið þann stuðning sem þau þurftu á að halda í meðferðinni. Í 

rannsókninni kom fram að margt hafi breyst til batnaðar í meðferð ungmenna hér á 

landi þótt enn sé ýmsu ábótavant (Elísabet Karlsdóttir og Ásdís A. Arnalds, 2012). 

4.7 Félagsráðgjöf 

Samkvæmt siðareglum félagsráðgjafa er eitt af grundvallaratriðum í félagsráðgjöf 

mannréttindi og félagslegt réttlæti (Landspítalinn Háskólasjúkrahús, e.d.). Áhersla er 

lögð á sérstöðu hvers og að hver einstaklingur nýti hæfileika sína til fullnustu. Mikilvægt 

er í starfi félagsráðgjafa að virða réttindi hvers og eins og starfa án manngreiningarálits. 

Í vinnu félagsráðgjafa ber að upplýsa skjólstæðing um skyldur og þau réttindi sem 

honum ber ásamt þeim úrræðum og hjálparmöguleikum sem fyrir hendi eru hverju sinni 

(Farley, Smith og Boyle, 2009). Innan félagsráðgjafarinnar byggist hugmyndafræðin á 

heildarsýn, þar sem horft er til allra þátta í vanda skjólstæðings í samræmi við umhverfi 

hans, fjölskyldu og samfélagsins í heild sinni (Hrefna Ólafsdóttir, 2006). Hver 

einstaklingur er margbreytilegur og hefur sérstöðu og því er nauðsynlegt að líta á 

aðstæður hans út frá öllum hliðum málsins. Félagsráðgjafar þurfa því að vita hvaða 

bjargir eru í boði og þekkja samfélagið (Lára Björnsdóttir, 2006). 

Félagsráðgjafar vinna að ýmiskonar málefnum innan fangelsanna. Eitt af hlutverkum 

þeirra er að aðstoða ungmenni, sem afplána dóm, að breyta hegðunarmynstri í 

samræmi við viðeigandi gildi samfélagsins og stuðla að því að ungmenni leiti á rétta 

braut í lífinu. Félagsráðgjafi sem vinnur með ungum drengjum og stúlkum sem villst hafa 

af réttri braut og verið í afbrotum á að stuðla að því að úrræði sem viðkomandi 

einstaklingar fá séu í formi betrunar frekar en refsingar (Farley o.fl., 2009).  

Hlutverk félagsráðgjafa gagnvart ungum afbrotamönnum er að sýna þeim skilning 

og hvatningu og láta þá finna að þeir skipti máli þar sem það eykur líkurnar á að 

einstaklingurinn bæti sig. Virk hlustun er mikilvægt atriði og að aðstoða þessa 

einstaklinga að meta og skilgreina stöðu sína (Farley o.fl., 2009).   

Við afplánun ungmenna þarf að beita mannúðarsjónarmiði við skipulag á þjónustu 

við einstaklinginn. Er það í höndum félagsráðgjafa að taka fyrsta viðtalið við ungmenni 

hér á landi sem komast í kast við lögin og þurfa að sæta refsingu innan fangelsiskerfisins. 

Með því er reynt að stuðla að minni óvissu á afplánunartíma. Einnig er mikilvægt að 

hugað sé að fjölskylduhögum og tengslaneti ungmenna ásamt vilja þeirra til náms og 

vinnu og meðferðarþörf (Íris Eik Ólafsdóttir, 2012). 

Árið 2006 hóf Háskóli Íslands að kenna réttarfélagsráðgjöf við skólann. 

Réttarfélagsráðgjöf er sérsvið innan félagsrágjafar en starfið felst í því að aðstoða fanga 

og fjölskyldur þeirra ásamt ósakhæfum og sakhæfum ungmennum. Einnig felst það í 

starfi réttarfélagsráðgjafa að sinna brotaþolum í nauðgunar- og kynferðismálum. 

Réttarfélagsráðgjafar hafa umsjón með einstaklingum sem fengið hafa ákærufrestun 

ásamt þeim einstaklingum sem fengið hafa reynslulausn (Sigrún Júlíusdóttir, 2006). 

Í vinnu félagsráðgjafa með ungmennum með alvarleg hegðunarvandamál er stuðst 

við nálganir eins og valdeflingu og styrkleikakenningar. Valdefling (e. empowerment) 

gegnir mikilvægu hlutverki í starfi félagsráðgjafa og vísar hugtakið til þess að 

einstaklingurinn taki sjálfur ákvarðanir og hafi stjórn og vald á eigin lífi. Með valdeflingu 

er markmiðið að auka lífsgæði einstaklingsins. Styrkleikakenningar (e. strength based 

theory) leitast við að aðstoða einstaklinginn til sjálfshjálpar, finna styrkleika hans ásamt 

því að finna þær bjargir sem einstaklingurinn býr yfir og hjálpa honum að ná 

markmiðum sínum (Farley o.fl., 2009). 

5 Umræður 

Hvernig er hægt að koma í veg fyrir eða draga úr að ungmenni leiðist út í ofbeldi og 

afbrot? Geta stjórnvöld með einhverjum ráðum gert ráðstafanir eins og með auknum 

forvörnum svo hægt sé að draga úr að ungmenni leiðist af réttri braut? Í rannsókn sem 

gerð var af Rannsókn og Greiningu (2013) kom fram að mikið hefur dregið úr 

vímuefnaneyslu ungmenna á síðastliðnum 13 árum og er það að mestu að þakka öflugu 

forvarnarstarfi sem hefur átt sér stað með samstöðu foreldra og skóla. Fram hefur 

komið í erlendum rannsóknum að fjórðungur skráðra brota eru framin af ungmennum á 

aldrinum 10 til 17 ára. Það er því mikilvægt að huga að þessum aldurshóp (Barclay, 

Tavares og Prout, 1995; Rannveig Þórisdóttir, 2003).  

Á Íslandi hefur réttarvörslukerfið reynt eftir fremsta megni að beita sér fyrir því að 

sakhæf ungmenni fái meðferð í kerfinu á sem uppbyggilegastan hátt. Almenn 

hegningarlög stuðla að því að þau úrræði sem sakhæfum ungmennum stendur til boða 

séu mannúðleg og skili þeim sem betri einstaklingum út í samfélagið. Leitast er við að 

stuðla að betrun frekar en refsingu. Ungmennum gefst kostur á sáttamiðlun og 

skilorðsbundinni ákærufrestun en þessum úrræðum er ætlað að stuðla að því að 

ungmennin eigi kost á að breyta hegðun sinni og bæta fyrir brot sitt. Hugmyndafræðin á 

bak við sáttamiðlun er að ungmennin hafi kost á að bæta fyrir skaða sem afbrotið hefur 

valdið. Reynt er eftir fremsta megni að láta geranda og brotaþola ná sátt. Sáttarmeðferð 

er einungis beitt með samþykki brotaþola (Wemmers og Cyr, 2005). Skilorðsbundin 

ákærufrestun er eitt það úrræði sem beitt hefur verið gagnvart ungmennum á aldrinum 

15 til 21 árs. Ungmennum sem fá ákærufrest er veittur viðeigandi stuðningur og eru þau 

undir eftirliti á tímabilinu. Þessu úrræði er beitt ef aðrar leiðir eru vænlegri til árangurs 

en refsing (Ríkissaksóknari, 2012).    

Meðferðarúrræði fyrir 15 til 18 ára sakhæf ungmenni eru að öllu jöfnu undir eftirliti 

Barnaverndarstofu sem hefur umsjón með úrræðunum sem þessum einstaklingum er 

veitt. Við lögfestingu samnings Sameinuðu þjóðanna um réttindi barnsins kemur fram 

að ekki er löglegt að vista ungmenni undir 18 ára aldri meðal fullorðinna fanga. Skipuð 

var nefnd sem kanna átti og jafnframt að koma með tillögur um hvernig hægt væri að 

uppfylla þessi skilyrði barnasáttmálans. Nefndin skoðaði hvernig best væri að leysa 

þetta mál og komst að þeirri niðurstöðu að ekki væru um það mörg brotleg ungmenni á 

þessum aldri að ræða að hægt yrði að reisa unglingafangelsi hér á landi. Í niðurstöðu 

nefndarinnar kom fram að best væri að í lögum yrði Barnaverndarstofu, eins og áður 

hafði verið, gert að annast vistun og afplánun sakhæfra ungmenna hvort sem um er að 

ræða einstaklinga sem sitja í gæsluvarðhaldi eða hafa verið dæmd til óskilorðsbundinnar 

refsingar (Skúli Þór Gunnsteinsson, Erla Kristín Árnadóttir og Heiða Björg Pálmadóttir, 

2010).  Í dag eru sakhæf ungmenni á aldrinum 15 til 18 ára sem ekki er hægt að vista á 

meðferðarheimilum vistuð innan fangelsanna.  

Gerð var könnum um afdrif ungmenna eftir meðferð á meðferðarheimilinu Háholti. 

Fram kom að áætlun um eftirfylgni hafi verið ábótavant og stór hluti ungmenna sem 

vistuð voru á heimilinu höfðu tekið upp fyrri venjur (Jón Björnsson, e.d.). Í rannsókn sem 

gerð var á meðferðarheimilum hér á landi kom fram að töluverðar breytingar hafa orðið 

á þeim meðferðarheimilum sem nú eru starfandi fyrir ungmenni með frávikshegðun. 

Meira eftirlit, sérhæfðara starfsfólk ásamt meðferðaráherslum hafa aukið gæði 

meðferðarheimila hérlendis (Elísabet Karlsdóttir og Ásdís A. Arnalds, 2012). 

Það væri áhugavert að skoða hvort meðferðarúrræði sem koma í stað refsivistar séu 

líklegri að draga úr þeim þáttum sem hafa mest áhrif á hvort ungmenni leiðist í ofbeldi 

eða afbrot. Meðferðarplássum hefur fækkað í kjölfar fjölkerfameðferðarinnar MST það 

er því spurning hvort öll ungmenni séu þar af leiðandi að fá þjónustu sem þau þurfa á að 

halda hverju sinni. Ekki hentar öllum ungmennum að fara í MST þar sem vandi þeirra er 

orðinn það mikill að þörf er á víðtækari úrræðum fyrir einstaklinginn.  

Rannsóknarspurningar mínar voru þrjár. Hver er félagsleg staða sakhæfra 

ungmenna á aldrinum 15 til 18 ára? Hvernig meðhöndlar réttarkerfið þessi ungmenni? 

Hvaða meðferðarúrræði eru í boði fyrir þessi ungmenni? Fjölmargar kenningar hafa 

komið fram sem reynt hafa að útskýra frávikshegðun ungmenna. Samkvæmt 

Taumhaldskenningu Hirschi er leitast við að skoða samskipti milli foreldra og barns. 

Kenningin leggur upp með að skortur á félagslegu taumhaldi leiði til þess að ungmenni 

brjóti af sér. Hirschi telur jafnframt að félagstengsl, skuldbinding, virkni og trú séu þeir 

þættir sem geta komið í veg fyrir að ungmenni leiðist út í afbrot (Álfgeir Logi 

Kristjánsson, Inga Dóra Sigfúsdóttir og Jón Sigfússon, 2006; Warr, 1993). Rannsóknir 

hafa stuðst við þessa kenningu og er talið að eftirlit foreldra dragi úr afbrotahegðun. 

Með aukinni eftirfylgni geta foreldrar Jafnframt haft áhrif á hvort ungmenni eignist vini 

sem hafa neikvæð áhrif á hegðun þeirra. 

Félagsnámskenning Sutherland leggur aftur meiri áherslu á að afbrot séu lærð í 

nánum samskiptum. Ef ungmenni eru í sambandi við aðra einstaklinga sem hafa jákvæð 

viðhorf til afbrota eykur það líkur á afbrotahegðun. Aftur á móti eru minni líkur á að 

einstaklingur sé í afbrotum ef hann er í samskiptum við einstaklinga sem hafa neikvæða 

afstöðu til afbrota (Conklin, 2001). Einnig staðfesti rannsókn Jóns Gunnars Bernburg og 

Þórólfs Þórlindssonar (1996) að ofbeldishegðun er að mestu leyti það sem ungmenni 

læra í samskiptum við aðra. 

Vistfræðikenning Bronfenbrenner leggur upp með að það séu kerfi samfélagsins 

sem hafi áhrif á líðan einstaklings. Einstaklingurinn er tengdur mörgum kerfum og eru 

þau samofin hvert öðru og þessi kerfi hafa áhrif á þroska einstaklingsins 

(Bronfenbrenner, 1979). Það ber að hafa í huga þegar verið er að skoða ástæður þess að 

ungmenni leiðast út í afbrot að það eru margir þættir i umhverfinu sem eru áhrifavaldar. 

Samkvæmt vistfræðikenningunni er ekki ein einföld skýring á því hvers vegna ungmenni 

leiðast út í afbrot það þarf að beita heildarsýn varðandi frávikshegðun ungmenna. 

Afbrotahegðun er samkvæmt þessari kenningu samspil umhverfis og áhrifa þess á 

ungmennið (Henggeler og Schaeffer, 2010).   

Til að svara rannsóknarspurningu minni um félagslega stöðu sakhæfra ungmenna þá 

er það nokkuð ljóst að ungmenni í afbrotum búa alla jafna við erfiða félagslega stöðu. 

Rannsóknir staðfesta að lítil eftirfylgni foreldra og ofbeldisfullar aðstæður sem börn búa 

við auka líkur á afbrotum ungmenna. Einnig hefur komið fram að ungmenni sem búa hjá 

einstæðu foreldri eru líklegri til að lenda í afbrotum. Það ber samt sem áður að varast að 

draga slíkar ályktanir. Eins og fram hefur komið eru það gæðin í samskiptum milli 

foreldra og barna sem skipta öllu máli. Jafningjahópurinn hefur töluverð áhrif á 

afbrotahegðun og ef ungmenni hafa ekki aðhald og eftirfylgni foreldra aukast líkur á þau 

leiðist út í afbrot.  

Eitt af hlutverkum félagsráðgjafa er að aðstoða ungmenni, sem afplána dóm, að 

breyta hegðunarmynstri í samræmi við viðeigandi gildi samfélagsins og stuðla að því að 

þau leiti á rétta braut í lífinu. Félagsráðgjafar sem starfa með ungmennum með alvarleg 

hegðunarvandamál styðjast við valdeflandi nálgun sem byggist á því að einstaklingurinn 

taki sjálfur ákvarðanir og hafi stjórn og vald á eigin lífi. Félagsráðgjöfum sem vinna með 

ungum einstaklingum í afbrotum ber að stuðla að auknum forvörnum svo hægt sé að 

draga úr að ungmenni leiðist út í ofbeldi eða afbrot. Það þarf samfélagslega vakningu á 

þessu málefni og stjórnvöld þurfa að beita sér fyrir því að sakhæf ungmenni á aldrinum 

15 til 18 ára fái þá aðstoð sem við á hverju sinni í stað þess að veltast um í kerfinu í 

langan tíma án viðeigandi ráðstafana.  

6 Lokaorð 

Við vinnslu þessarar ritgerðar hafa vaknað ýmsar spurningar um stöðu sakhæfra 

ungmenna á aldrinum 15 til 18 ára. Það er nokkuð ljóst að réttarkerfið á Íslandi hefur 

reynt eftir fremsta megni að stuðla að því að sakhæf ungmenni fái viðeigandi meðferð í 

formi betrunar í stað refsingar. Með þeim meðferðarúrræðum sem í boði eru hérlendis 

er að öllu jafnaði leitast við að leiða þessa einstaklinga inn á rétta braut í lífinu. 

Samkvæmt þeim rannsóknum sem skoðaðar hafa verið við vinnslu verkefnisins hefur 

komið fram að mikilvægt er að foreldrar hugi að jákvæðum samskiptum við börn sín og 

stuðli að því að vernda þessa einstaklinga eftir fremsta megni. Með því er hægt að 

stuðla að því að ungmenni leiðist ekki af réttri braut í lífinu. Það væri áhugavert að 

skoða í framhaldi af þessari ritgerð hvernig eftirmeðferð er háttað fyrir þessi ungmenni 

að lokinni afplánun eða meðferð á meðferðarheimili. Á nægileg eftirfylgni sér stað? Það 

er mikilvægt að fylgja þessum einstaklingum vel eftir að lokinni meðferð því miklar líkur 

eru á að ungmenni leiti á sömu braut í lífinu ef ekkert er að gert. Samkvæmt umfjöllun 

sem átt hefur sér stað í þjóðfélaginu að undanförnu hefur úrræðaleysi gætt gagnvart 

ungmennum sem glíma við frávikshegðun að mati foreldra eða forráðamanna þessara 

barna. Það væri því áhugavert að kanna nánar hvernig stjórnvöld ætla að beita sér í 

málefnum ungra afbrotamanna. Það er nauðsynlegt að hlúa vel að þessum 

einstaklingum og að viðeigandi úrræði séu til staðar í þjóðfélaginu fyrir þennan hóp 

sakhæfra ungmenna á aldrinum 15 til 18 ára.   

